
Tximintxak deitzen zizkien lehen derioztarrei 
ondoko herrietakoek. Horixe zen gure ezizena. 
Aita Barandiarani esker jakin izan genuen. Ez da 
ezizenik politena, baina izena gure egin genuen 
eta ezizena harrotasunerako izendapen bihurtu. 
Horixe izan gara tximintxak azken urteotan, 
tximintxak, Derioko euskaldunak ziztada bidez 
aktibatu, trinkotu eta tenteago ibiltzeko asmoa 

izan dugunak. Izenak izana dakar, eta 
gu zeharo harro gaude tximintxak 

izateaz. 

Borondatezko lana eta 
konpromisoa izan dira orain arte 
Tximintx euskara elkartearen 
zutabe nagusiak. Dozenaka 
pertsonak egin dugu lan 
Tximintxen musutruk eta, horri 
esker, eman ahal izan ditu 
Tximintxek Derion euskaldunon 
garapenerako pausoak (apalak 
badira ere, pausoak). Horixe 

da gure kapital nagusia, 
horixe da gure altxorrik 

preziatuena. 

Egileak: Tximintxen bihotzak
Diseinua: Aner Mentxaka
2019ko udaberria

Eduki hauek kopiatu, moldatu, 
zabaldu eta argitaratzeko libre 
zara, beti ere, gure egiletza direla 
aitortzen baduzu eta baldintza 
beretan egiten baduzu.

Orain dela 15 urte pasa, Derioko bizilagun batzuk 
hasi ginen ametsetan, txakolin lurrinen artean. 
Esna egin genuen amets eta, segituan, amets 
horiek gauzatzeko gure buruak antolatzen 
hasi ginen eta horrek eraman gintuen Tximintx 
euskara alkartea sortzera. 15 urteren ostean, eta 
hainbat lan eta lorpen izan ostean, geure burua 
berrasmatzen ari gara. Errealitatea zeharo 
aldatu da, militatzeko moduak ere zeharo 
aldatu dira eta horrek behartzen du Tximintx 
ere 15 urteren ostean aldatzera eta erreleboa 
antolatzera. Militantzia garaikidea gura 
dugu martxan jarri. Arte adierazpen guztietan 
daude gauzak egiteko modu garaikideak eta 
Tximintxen ere, euskalgintza bere horretan 
artea den heinean, klasikotik edango dugu gaur 
egunera ekartzeko.  

Izan ere, erreleboa bai, baina ez gara hutsetik 
abiatzen. Tximintxek urte hauetan landutako 
harremanak, egindako lanak eta abar etapa 
berri hauetan gurekin datoz. Motxila bete lan 
izan dugu orain arte eta hemendik aurrera ere 
izango dugu motxila bete lan. Baina motxila 
horietan aurretik ibilitako guztien esperientziak 

“derion be
euskaraz gabiltz”

TXIMINTX EUSKARA ALKARTEA - 2003

ere daramatzagu eta horrek motxila apur bat 
arinduko digu. Sortzaile ere izan nahi dugu 
(orain arte bezala) eta Tximintx performatiboa 
gura dugu (esaten eta egiten dugunaren artean 
ahalik eta distantzia laburrena egon dadin 
bilatzen dugu).

Iragana badugu, oraina badugu, baina batez 
ere etorkizuna dugu. Tximintxen asmoa 
desagertzea da, bai, jakina, baina euskararen 
erabilera normalizatuaren fantasia urrun ikusten 
dugu oraindik. Beraz, gaur ere Derion euskaraz 
bizitzeko asmoa antolatzen jarraitu behar dugu, 
euskaraz egiteko hautua antolatzen jarraitu 
behar dugu. Urrun dago oraindik naturalizazioa, 
urrun dago biziberritzea. Derion euskaraz 
bizitzeak hautu kontzientea dakar eta inoiz 
baino beharrezkoagoa dugu euskaltasuna 
ereitea, euskara erabiltzeko uneak eta guneak 
birsortu beharko ditugu, euskara bizitzeko eta 
euskaltasuna bizitzeko dauden modu eta era 
ezberdinak bistaratu eta kalera ateratzeko unea 
heldu zaigu.

Urte hauetan guztietan ahotsa izatea lortu 
dugu, zelanbait erreferente bihurtu gara 
herrian. Adibide txiki asko eman ahal ditugu, 
baina luze jo dezake (eta hau ez da horretarako 
lekua). Hasieratik izan dugu helburu Derio 
euskalduntzea, baina era performatibo baten 
bidez. Hau da, Derio euskalduntzea izan dugu 
helburu, baina horretarako gu ere izan gara 

eredu. Gure artean euskaraz aritu gara, beste 
askori euskaraz aritzeko gonbitea egin diegu, 
Derioko euskaldunak euskaraz ezagutu eta 
harremanetan jartzeko lana egin dugu.  

Eta hori guztia egin dugu inori itxaron barik. Guk 
geuk egin dugu, autoeratuz zelanbait esateko. 
Gure ardura gure gain hartu dugu eta Derio 
euskaldunagoa egiteko bidea besteak beste, 
horren ondorioz sortu da. Eta, gainera, zabal 
jardun dugu. Euskara erdigunean jarri dugu, eta 
gure arteko mila ezberdintasun (adin, ideologia, 
mundu ikuskera eta abarrena) bazter batean 
utzi ditugu, euskara delako batzen gaituena 
(banatu mila gauzek banatzen gaituzte, baina 
banatzen gaituen hori ere bada ospatzekoa, 
askotarikoak gara euskaldunok, askotarikoak 
gara Derioko euskaldunok eta hori poztekoa 
da). 

Orain dela 15 urte genuen ilusio eta indar bera 
dugu. Tximintx eraldatzen ari gara, Tximintx 
garaikidea sortzen ari gara, kimu berriak 
ernatzen ari zaizkio Tximintxi. Esperimentatu 
gura dugu, laborategia da hauxe, ez da inondik 
ere proiektu itxia. Ibiliaren poderioz, aldatu, 
moldatu eta errealitateari itsatsi beharko da, 
egunik egun eta lanik lan. Ausarta da aurkeztu 
gura dizueguna. Segi ba irakurtzen eta zerbait 
probetxuzkoa badakarkizu, gu pozarren!

Tximintx orain arte euskara elkartea izan da, 
Tximintx euskara alkartea. Geroan ere jarraituko 
dugu elkarte izaten (behintzat elkartearen 
nortasun juridikoa mantenduko dugu, hainbat 
gauzetarako erraztasunak ematen dituelako), 
baina antolatuko dugu geure burua komunitate 
moduan, amarauna moduan. 

Urte asko dira elkarte moduan jardun dugula. 
Eta fruituak eman ditu, fruitu potoloak. Baina 
agortze sintomak ere baditu antolatzeko 
modu horrek. Egitura malguagoa 
gura dugu, errealitatearen milaka 
aldaketa txikiei erantzuteko gaitasuna 
izango duena. Eta, era berean, 
konpromisoetan askotariko motak 
izango dituena gogoan, aktibismo 
berrietara egokituko dena, lotura 
sendoak eta lotura arinak aintzat 
hartuko dituena, txirikordatik 
eta amaraunetik izango duena, 
pertsonen erritmoak zainduko 
dituena eta pertsonak 
eurak zainduko dituena 
(helburuak ahaztu barik). 

Derioko euskaldun aktibo guztiak gura ditugu 
Tximintxen komunitatean eta euskaldun aktibo 
izateko grina ere zabaldu gura dugu herrian. 
Hau da, aktibatuta gaudenak eta aktibatzeko 
daudenak dira Tximintxen komunitate jopuntu. 
Baina kontuan hartuta Derion gaur egun 
euskaldun aktibo izateko mila 
modu egon daitezkeela (eta 
daudela) eta horiek guztiak 
zilegiak direla (eta zilegi egin 
behar ditugula).

tximintx komunitatea

Komunitate horrek, gainera, jardun beharko 
du itxi eta zabalduren dinamikan. Itxi, gotortu, 
trinkotu euskaldun aktiboak, baina, era berean, 
zabaldu eta, ahal den neurrian, erakarri, 
eta euskaltasuna bizitzeko modu anitzei 
kasu egin. Beste berba batzuekin esateko, 
aktiboak diren euskaldunak zentroetan jarri 
behar ditugu, euren ahalduntze prozesuetan 
eragin behar dugu eta, ahal dugun neurrian, 
azkartu eta sendotu. Ahaztu barik, ahalduntze 
prozesua batez ere kolektiboa dela (nahiz eta 
norbanakotik abiatu) eta, orduan, besteak 
ahalduntzen diren heinean, geu ere ahalduntzen 
garela, guztiz dinamikoa den ahalduntzean.

Eta, era berean, eta oreka betean, zabaldu 
behar gara, gure orbitatik kanpo atera 
behar gara, plazara, basatzara, kalera. 
Eta gure inguruan dauden horiek gure 
orbitara erakarri (eta, horretarako, jakina, 
ezinbestekoa izango da elkarren kezkak, 
iritziak eta asmoak entzutea aktiboki). 

Ezinbestekoa dugu itxi eta zabalduren 
dinamika horretan asmatzea, komunitate 
osasuntsua(goa) eraiki gura badugu.

Hortaz, zentro askoko komunitatea dugu 
begien bistara, perfektoak diren euskaldun 
inperfektoz osatutako komunitate multifokala. 
Eta zentro bakoitzak bere ingurunean izango 
ditu sateliteak eta, hein batean, zentro horiek 
guztiek galaxia osatuko dute, unibertsoa. 
Komunitatea, hain zuzen ere, bere gorabehera 

eta aniztasunekin.

 

komunitatearen printzipioak
Tximintxek orain arte balio batzuk izan ditu. Baina ez ditugu 
sekula idatzi eta bada garaia horiek jasotzeko, hauek dira gure 
printzipioak:

1
Tximintx da derioztarrok geure buruarentzat euskararen 
garapenerako sortu dugun tresna. Tresna da Tximintx, ez helburu 
eta, hortaz, euskaraz bizi gura duten derioztarrek erabakiko dute 
edozein momentutan zein den Tximintxen oraina eta geroa.

2
Tximintx perfektoak diren euskaldun inperfektoen komunitatea da. 
Tximintx derioztarrek osatuko dute, derioztar euskaldunek, baina, 
batez ere, euskaraz bizitzeko desira duten derioztar euskaldunek 
(desira bizi-nahia edo indar biziarazle moduan ulertuta). Gaitasuna 
ez da inondik ere baldintza. Desira da garrantzitsuagoa eta, jakina, 
praktika.

3
Tximintxeko komunitateko kideei gauza bakarra eskatuko zaie: 
kidetza performatiboa izatea. Hau da, eta berba lauz esatearren, 
euskara erabiltzeko hautua egitea euren bizitza arruntean. 
Euskaraz bizitzeko desira dugunok gara Tximintxok, baina, era 
berean, desira hori errealitate bihurtzeko praktika dugunok gara 
Tximintxok.

Tximintx Komunitatea 2019ko udaberria6 7



funtzionamendu berria
4
Tximintx autonomoa da, ez dugu loturarik: ez politikorik, ez 
organikorik. Lotura ekonomikoak baditugu, baina etorkizunean 
gustatuko litzaiguke ez izatea, edo behintzat gutxiago izatea. Gure 
kidetza iraunkor bakarra beste euskaltzaleen mugimenduekin da 
(Totoan eta Topagunea gaur-gaurkoz). Gu Derioko euskaldunez 
arduratzen gara.

5
Euskararen alde egiten dugu guk, bai, baina, era berean, euskararen 
alde eginez, munduan dauden beste edozein hizkuntza gutxituren 
alde ere egiten dugu gure xumean, gure txikitik. Deriotik eta 
orainetik.

6
Derioko euskaldunen garapena bilatzen dugu Tximintxok. Baina 
garapen hori ez da bakarrik hizkuntzaren garapena. Derioko 
garapena ere bilatzen dugu Tximintxok, txikitik, herri bizia izateak 
baimenduko digulako euskaldunok garatzea. Hortaz, Tximintxek 
tokikotasuna, bertakotasuna sustatzen du. Beste berba batzuekin 
esanda: Derioko denda eta taberna txikien alde, Derioko elkarte 
eta mugimendu sozialen alde, Derioko garapen kultural oso eta 
sendoaren alde eta abar gaude Tximintxok.

7
Tximintx komunitatea mugimendu soziala da, mugimendua eragin 
gura dugu jendartean, Derion. Mugimendua euskara bizitzeko 
desira indartsuago izan dadin, mugimendua euskara bizitzeko 
praktika biziago izan dadin. Era berean, euskaldunon autoestimua 
handitzeko mugimendua ere gura dugu, guretik eta harrotasunetik.

Orain arteko bazkidetzak bertan behera utziko 
dira, hau da, ez da kuotarik kobratuko. Horren 
ordez, oraingo bazkideei (eta beste batzuei 
ere) konpromisoak eskatuko zaizkie eta urterik 
urte berrituko dira konpromiso horiek, denok 
izango gara ardurakide. Komunitatea eratzea 

izango da helburua eta, 

horretarako, hainbat geruzatako konpromisoak 
bilatu ditugu. Baina hau aurretresna bat da, 
inflexio puntua markatuko duena, birsortzea 
ekarriko duena. Esperimentua da eta, hortaz, 
aldaketak izan ditzake. 

Argi utzi nahi dugu Tximintxen komunitatean 
parte hartzea ardura hartze kontzientea 

izango dela. Hortaz, zaindu gura ditugu 
komunitateko kideak, prozesu guztien 
lan-kargak kudeatu, lantzarorako 
aukerak (atseden aukerak, alegia) 
eskaini eta abar. Komunitate honek 
pertsona erdigunean jarri gura du 

proiektuaren gainetik, baina proiektua 
ahaztu barik. Bizitzaren zikloak eta 
militantziaren zikloak proiektuaren 
zikloarekin gura ditugu orekatu, eta 
pertsona bakoitzaren erritmoak eta 
gurariak zelanbait asetu. 

Komunitatearen partaidetza irudikatzeko 
tximintx zomorroen biologia eta 

bizilekua hartu ditugu oinarri: 

Komunitatearen ingurunea
Ingurune egokian beroa denean, bihotzak 
beharrezkoa duen odola xurgatzen du 
tximintxak ziztaden bidez. Beraz, tximintxek 
bihotza, odola eta beroa ez ezik, ingurune 
aproposa ere behar dute, habitat osasuntsua. 
Derion tximintxa euskara dela kontuan hartuta, 
ba jarraitu gura dugu ingurune egokian 
beharreko “ziztadak” egiten.  

Ingurunekoak komunitatea eta euskara 
bera babesteko ekarpenak egingo dituzten 
pertsonak, erakundeak, taldeak… izango dira. 
Tximintx komunitatea bizi dadin beste laguntza 
mota emango dutenak, hain zuzen (laguntza 
ulertu bedi zentzurik zabalenean, jakina).

KOMUNITATEAREN PARTAIDEAK:

Beroa
Berotasuna behar du Tximintxak egoki 
bizitaureko. Beroa izango dira komunitatean 
erabakitakoa transmititu, barreiatu eta 
zabaltzeko lana egingo duten pertsonak.

Ardurak: komunitatearen urteko Ametsen 
Plana sortzen eta zabaltzen lagunduko du, 
besteak beste.

Jende-kopurua: gura beste. Ahalegina egin 
behar da bero mota asko eta askotarikoak 
egon daitezen. Adinez, lanbidez, euskara 
mailaz, erdaldun euskaltzaleak, ideologiaz, 
askotarikoak behar dira izan beroak komunitate 
osasuntsua eraiki gura badugu. 

Bihotza
Tximintxaren bizi erritmoak markatzen ditu 
bihotzak. Bihotzekoak izango dira Tximintxa 
zaindu eta komunitatean erabakitakoa 
dinamizatuko duten pertsonak.

Ardurak: komunitatean landuko den Derioko 
euskaltzaleon urteko Ametsen Planean 
erabakitakoa dinamizatu eta kudeatuko du. 
Beste partaideen albolaguna izango da, hau da, 
komunitatearen zaintzaz arduratuko da. Horrez 
gain, komunitatearen inguruko beste partaide 
mota batzuekiko komunikazio edo harremanaz 
arduratuko dira bihotzekoak.

Jende-kopurua: 3-5 pertsona nahikoa izan 
daiteke. Talde trinkoa osatu beharko litzateke, 
azkarra.

Odola
Bihotzaren punpak taupada egin dezan 
beharrezkoa du odola. Odolekoak izango dira  
komunitatean erabakitakoa astintzeko lana 
egingo duten pertsonak.

Ardurak: komunitatearen urteko Ametsen 
Plana sortzen eta gauzatzen lagunduko du. 
Bihotzak eta beste partaideen arteko zubi-lana 
egingo du eta horien albolaguna izango da. 
Partaide guztien arteko komunikazioa lantzea 
izango da euren ardura, besteak beste. 

Jende-kopurua: funtzioen arabera aldatu 
daiteke, baina 5etik gora izan beharko litzateke 
kopurua komunitatea eutsigarria bada. 10etik 
gora izatea ere ez litzateke komeni, kudeaketa 
oso potoloa litzatekeelako.



KOMUNITATEAREN EGITURATZEA
Hiru geruzako komunitatea irudikatu dugu 

aurreko lerrootan. Baten batek tentazioa 
izan dezake komunitate hori 
piramide moduan irudikatzeko. Oker 
dago horrela pentsatzen duena. 
Amaraunean, sarean irudikatzen 

dugu guk komunitatea, bakoitzak 
ardura batzuk hartuko ditu, 

baina denok elkarri eragiten. 

Ahalik eta horizontalena 
izango da Tximintx 

komunitatea. Hori dela 
eta, kanpora begira kargu 

sinbolikorik ez da egongo 
Tximintx komunitatean. Ez da 

egongo, beraz, ez lehendakaririk, 
ez lehendakariorderik, ez 

idazkaririk, ez diruzainik, ez 
zuzendaritza batzorderik. Mila 
zentroko komunitatea eratu 
gura dugu, mila orbitatxo izango 
dituen komunitatea, unibertsoa 
osatzeko.  

Baina oker geundeke komunitate horizontala 
kargu bako komunitatea dela pentsatuko 
bagenu. Hortik harago joan behar dugu 
horizontaltasunaren bila. Argi dago Bihotzekoek 
pisu espezifiko handiagoa izango dutela 
komunitatearen eguneroko bizitzan. Eta pisu 
horrek askotan eramango dituela Bihotzekoak 
erabaki batzuk hartzera. Baina erabakirik 
potoloenak hartzeko komunitate osoak hartuko 
du parte, urtero taldean adostuko dugun 
Derioko euskaldunon Ametsen Planean.  

Ametsen Plan horren diseinua lantzeko 
komunitatearen ahalik eta jende gehien batzeko 
ahalegina egingo dugu. Modu ludiko eta 
informalean jardungo dugu, modu horretara ere 
aberastu eta egituratzen direlako komunitateak, 
errito sozialen abaroan.

Komunitatea elikatzeko ekintzak:

Komunitatea egituratzeko ekintzak egin: 
esan legez, urteroko ibilbidea adosteko 
Ametsen Plana garatuko dugu komunitatean. 
Horretarako bilgunea sortu beharko da eta 
bertan landu urteko helburuak, norabidea, 
proiektuak... 

Komunikazio lanak: komunitatea egoki 
eratu dadin, komunikazioa ezinbestekoa da. 
Horretarako, barne zein kanpo komunikazio 
etengabea bermatzeko lan egin beharko da 
(aurrez aurreko harremanak, sare sozialak, 
kalea, komunikabide berriak…). 

Ekintza ludikoak: komunitatea sendotzeko, 
elkarrekin topatzeko eta elkarrekin ondo 
pasatzeko guneak eta uneak beharko ditugu. 
Komunitatea ardatz izango duten ekintza 
ludikoak, beti ere.

Antolaketa, printzipioak eta gure ibilbidea 
gidatuko duten helburuak destilatu ditugu 
lerrootan. Baina, horrez gain, helburu horiekin 
koherenteak diren lan ildo batzuk ere zehaztu 
gura ditugu. Zabalak dira eta moldatu beharko 
ditugu ibiliaren ibiliaz. 

Hiru esparrutako ekintzak aurreikusi ditugu 
gaur-gaurkoz: komunitatea elikatuko, 
handituko eta babestuko duten ekintzak. 
Hurrengo lerroetan bakoitzaren barruan 
irudikatzen dugun ekintza-sorta bat aurkeztuko 
dugu, baina menu baten modura ulertu bedi. 
Horiek ibilian zehaztu, garatu eta ebaluatu 
beharko dira urterik urte.

Komunitatea handitzeko ekintzak:

Euskaldunak aktibatzeko programak: euskara 
dakitenek erabiltzeko pausoa eman dezaten 
lanak egingo ditugu, erabilera programak 
hain zuzen ere. Euskara ez dakitenengana ere 
hurbilduko gara hein batean.  

Herrian euskaraz egiteko aukerak zabaltzeko 
programak: herrian dauden aukerak bistaratu, 
areagotu (ahal dugun neurrian) eta zabaltzeko 
lanak egingo ditugu.

Komunitatea prestigiatzeko ekintzak:

Administrazioetan eragiteko lanak egin: 
Derioko euskaldunak prestigiatzeko bidean 
administrazioan (eta bereziki tokikoan) 
eragiteko lan egin beharko dugu. 

Derioztarron Hizkuntza Eskubideak zaintzeko 
lanak egin.

Alkartea ginen eta komunitatea, amarauna izan 
gura dugu. Baina mila zentroko komunitatea 
eratuta, euskaltasuna bizitzeko modu anitzei 
kasu eginda. Militantzia garaikidea gura dugu, 
parte hartzeko ardura hartze kontzientearekin. 
Izan ere, Derion euskaraz bizitzeak hautu 
kontzientea dakar oraindik. Hau hasi baino ez 
da ...

LAN ILDOAK

“euskalgintza 
antolatzeko modua 

aldatzeak 
aldatu dezake 

derio”
TXIMINTX KOMUNITATEA - 2019



LAGUNTZAILEA:

perfektoak diren derioko 
euskaldun inperfektoon komunitatea


